
Монгол Улсын Их Хурлын 2019 оны хаврын ээлжит чуулганы
Байгаль орчин, хүнс, хөдөө аж ахуйн болон Өргөдлийн байнгын хороодын хамтарсан 5 дугаар сарын 28-ны өдөр /Мягмар гараг/-ийн 
хуралдааны товч тэмдэглэл

Байгаль орчин, хүнс, хөдөө аж ахуйн байнгын хорооны дарга Х.Болорчулуун ирц, хэлэлцэх асуудлыг танилцуулж, хуралдааныг даргалав.


Хуралдаанд ирвэл зохих 32 гишүүнээс 18 гишүүн ирж, 56.2 хувийн ирцтэйгээр хуралдаан 15 цаг 32 минутад Төрийн ордны “Их эзэн Чингис хаан” танхимд эхлэв. 

 
Чөлөөтэй: Г.Занданшатар, Н.Цэрэнбат, Д.Тэрбишдагва, Б.Энх-Амгалан; 

Эмнэлгийн чөлөөтэй: Л.Элдэв-Очир;

Тасалсан: Д.Дамба-Очир, Ш.Раднаасэд, Л.Мөнхбаатар, Г.Мөнхцэцэг, Д.Эрдэнэбат.
Нэг. Туул голын ойр орчимд олгосон түгээмэл тархацтай ашигт малтмалын хайгуулын болон ашиглалтын тусгай зөвшөөрлийн талаарх Нийслэлийн Засаг дарга бөгөөд Улаанбаатар хотын захирагчийн мэдээлэл сонсох /үргэлжлэл/
Хэлэлцэж буй асуудалтай холбогдуулан Байгаль орчин, аялал жуулчлалын дэд сайд Ц.Батбаяр, Байгаль орчин, аялал жуулчлалын яамны Тусгай хамгаалалттай газар нутгийн удирдлагын газрын даргын албан үүргийг түр орлон гүйцэтгэгч Э.Сансарбаяр, мөн яамны Хуулийн хэлтсийн дарга Ч.Раднаабазар, Сав газрын удирдлагын хэлтсийн дарга Н.Баттулга, Туул голын сав газрын захиргааны даргын албан үүргийг түр орлон гүйцэтгэгч Я.Болдбаатар, Усны судалгааны төвийн захирал Д.Баасандорж, Уул уурхай, хүнд үйлдвэрийн яамны Геологийн хэлтсийн дарга А.Дэлгэрсайхан, мөн яамны ахлах мэргэжилтэн Т.Зууннаст, Ашигт малтмал, газрын тосны газрын Уул уурхайн үйлдвэрлэл, технологийн хэлтсийн дарга Д.Хангай, мөн газрын Кадастрын хэлтсийн дарга Д.Дашзэвэг, ахлах мэргэжилтэн Д.Батмагнай, Мэргэжлийн хяналтын ерөнхий газрын дэд дарга Д.Энхсайхан, мөн газрын Байгаль орчин, геологи уул уурхайн хяналтын газрын дарга Н.Батбаяр, Нийслэлийн Засаг дарга бөгөөд Улаанбаатар хотын захирагч С.Амарсайхан, Нийслэлийн Агаар орчны бохирдлын асуудал хариуцсан төслүүдийн удирдагч Д.Мөнхжаргал, Нийслэлийн Засаг даргын Тамгын газрын Хууль, эрх зүйн хэлтсийн дарга А.Даваажаргал, мөн газрын ахлах мэргэжилтэн С.Энхжаргал, мэргэжилтэн Б.Ууганжаргал, Нийслэлийн Байгаль орчны газрын дарга Э.Баттулга, мөн газрын Хүрээлэн буй орчин, байгалийн нөөцийн хэлтсийн дарга Б.Болортуяа, ахлах мэргэжилтэн Я.Цэвээнханд, Ж.Батзолбоо, Нийслэлийн газар зохион байгуулалтын албаны Газрын менежмент, төлөвлөлтийн хэлтсийн дарга Ч.Очир, мэргэжилтэн Д.Пүрэвсайхан, Нийслэлийн мэргэжлийн хяналтын газрын Байгаль орчин, геологи уул уурхайн хэлтсийн дарга Д.Бат-Өлзий, Нийслэлийн Хан-Уул дүүргийн Засаг дарга Ж.Алдаржавхлан, мөн дүүргийн Засаг даргын Тамгын газрын Тохижилт, нийтийн аж ахуйн хэлтсийн дарга Ц.Бат-Эрдэнэ нар оролцов. 
Хуралдаанд Өргөдлийн байнгын хорооны ажлын албаны ахлах зөвлөх Х.Энэбиш, зөвлөх М.Отгон, Я.Хишигт, Б.Цогзолбаяр, референт Л.Баярсайхан, Байгаль орчин, хүнс, хөдөө аж ахуйн байнгын хорооны ажлын албаны ахлах зөвлөх Н.Наранцогт, зөвлөх С.Эрдэнэчимэг, Д.Нарантуяа нар байлцав. 

Туул голын ойр орчимд олгосон түгээмэл тархацтай ашигт малтмалын хайгуулын болон ашиглалтын тусгай зөвшөөрлийн талаарх Нийслэлийн Засаг дарга бөгөөд Улаанбаатар хотын захирагчийн мэдээлэл сонсох асуудал үргэлжлэв.

Мэдээлэлтэй холбогдуулан Улсын Их Хурлын гишүүн А.Сүхбат, Д.Сарангэрэл, М.Оюунчимэг, Б.Бат-Эрдэнэ, М.Билэгт, Б.Батзориг, Х.Болорчулуун нар үг хэлэв.


Байгаль орчин, хүнс, хөдөө аж ахуйн байнгын хорооны дарга Х.Болорчулуун Туул голын ойр орчимд олгосон түгээмэл тархацтай ашигт малтмалын хайгуулын болон ашиглалтын тусгай зөвшөөрлийн талаарх Нийслэлийн Засаг дарга бөгөөд Улаанбаатар хотын захирагчийн мэдээлэл сонссонтой холбогдуулан Улсын Их Хурлын гишүүдээс гаргасан саналыг тусган “Засгийн газарт чиглэл өгөх тухай” Байнгын хорооны тогтоолын төслийг танилцуулав. 


Тогтоолын төсөлтэй холбогдуулан Улсын Их Хурлын гишүүдээс гаргасан зарчмын зөрүүтэй саналын томьёоллоор санал хураалт явуулав. 

Х.Болорчулуун: Улсын Их Хурлын гишүүн М.Оюунчимэгийн гаргасан, төрийн захиргааны төв байгууллагаас гаргасан түгээмэл тархацтай ашигт малтмалын эрэлт нийлүүлэлтийн судалгаа, төлөвлөлт, дүгнэлтийг үндэслэн тусгай зөвшөөрөл шинээр олгох, цуцлах асуудлыг судлан шийдвэрлэх гэж өөрчлөн найруулах гэсэн саналыг дэмжье гэсэн санал хураалт явуулъя. 

Зөвшөөрсөн:                         15

Татгалзсан:                             6

Бүгд:                                      21

74.1 хувийн саналаар дэмжигдлээ.

Тогтоолын төсөлтэй холбогдуулан Улсын Их Хурлын гишүүн А.Сүхбат үг хэлэв.

Х.Болорчулуун: “Засгийн газарт чиглэл өгөх тухай” Байнгын хорооны тогтоолын төслийг бүхэлд нь батлах санал хураалт явуулъя. 

Зөвшөөрсөн:                         16

Татгалзсан:                             5

Бүгд:                                      21

76.2 хувийн саналаар Байнгын хорооны тогтоол батлагдлаа.
Хуралдаан 46 минут үргэлжилж, 32 гишүүнээс 22 гишүүн ирж, 68.8 хувийн ирцтэйгээр 15 цаг 18 минутад өндөрлөв.

Тэмдэглэлтэй танилцсан:


БАЙГАЛЬ ОРЧИН, ХҮНС, 


ХӨДӨӨ АЖ АХУЙН БАЙНГЫН 


ХОРООНЫ ДАРГА                                                            Х.БОЛОРЧУЛУУН


ӨРГӨДЛИЙН БАЙНГЫН


ХОРООНЫ ДАРГА                                                            М.ОЮУНЧИМЭГ

Тэмдэглэл хөтөлсөн: 


ПРОТОКОЛЫН АЛБАНЫ                                            


ШИНЖЭЭЧ                                                                         Д.УЯНГА

МОНГОЛ УЛСЫН ИХ ХУРЛЫН 2019 ОНЫ ХАВРЫН ЭЭЛЖИТ ЧУУЛГАНЫ
БАЙГАЛЬ ОРЧИН, ХҮНС, ХӨДӨӨ АЖ АХУЙН, ӨРГӨДЛИЙН БАЙНГЫН ХОРООДЫН 5 ДУГААР САРЫН 28-НЫ ӨДӨР /МЯГМАР ГАРАГ/-ИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Х.Болорчулуун: Байнгын хорооны хурлын ирц бүрдсэн тул Байгаль орчин, хүнс, хөдөө аж ахуй болон Өргөдлийн байнгын хорооны хамтарсан 2019 оны 5 сарын 28-ны өдрийн хуралдаан үргэлжилснийг мэдэгдье. 

Хэлэлцэх асуудал Туул голын орчимд олгогдсон түгээмэл тархацтай ашигт малтмалын хайгуулын болон ашиглалтын тусгай зөвшөөрлийн талаарх Нийслэлийн Засаг дарга бөгөөд Улаанбаатар хотын захирагчийн мэдээлэл сонсох асуудал байгаа. 

Өмнөх хуралдаанаар гишүүд асуулт асууж, үг хэлж дууссан. Одоо мэдээлэлтэй холбогдуулан үг хэлэх гишүүд товчлуураа дарна уу. Батзориг гишүүн. 

7 гишүүн үг хэлнэ. Дамба-Очир гишүүнээр үг хэлэх хүний нэрийг тасалъя. Асуулт байхгүй байна. Сүхбат гишүүн үгээ хэлье. 

А.Сүхбат: Баярлалаа. Та бүхний энэ өдрийн амгаланг айлтгая. Энэ түгээмэл тархацтай ашигт малтмал гээд байгаа Уул уурхайн яамнаас төлөөлөл байна уу. Тийм тэгэхээр түгээмэл тархацтай ашигт малтмал гэдэг нэр 2017 онд батлагдсан энэ хуулиар бол Монгол Улс л хэрэглэж байгаа юм байна өнөөдрийг хүртэл. Бусад улс орнуудад энэ түгээмэл тархацтай гэдэг нэр томьёо байхгүй байна. Тэгэхээр энэ уул уурхай, геологийнхоо нэр томьёогоор явах юм уу. Эсвэл ийм зохиомол юмаар явах юм уу гэдгээ хаашдаа бүгдээрээ бодох хэрэгтэй юм байна шүү. Түгээмэл тархацтай гэж юуг хэлээд байгаа юм. Юу түгээмэл юм бэ. Говийн элсийг түгээмэл гэж хэлэх гээд байгаа юм уу. Голын сайр энэ голын хайргыг түгээмэл гэж хэлэх гээд байгаа юм уу. Энийгээ нэг учрыг нь ол. Говийн элсийг бол манай говийнхон ашигладаггүй. Энэ элсэнд натри, кали, кальци агуулагдсан байдаг болохоор бетон элсээ эргээд иддэг. Говийнхон бол Улаанбаатар хотоос ирц элсээ авдаг. Тэгвэл говийн элс, говьдоо л хэрэгтэй. Өөр юунд ч хэрэглэж болохгүй. 

Голын сайр хайргыг хэлэх гээд байгаа юм уу. Энд бас кали натри агуулагддаг болохоор энийг эм чулуу гээд бүтээн байгуулалтад ашигладаггүй. Энэ бол голдоо л хэрэгтэй. Голын хайрга бол голдоо л хэрэгтэй. Өөр юунд ч хэрэглэж болохгүй гэсэн мэргэжлийн байгууллагын дүгнэлт гараад байна шүү дээ. Тэгэхэд манай энэ хотынхон уул уурхайн яам энэ аймаг сумууд бүгд зөвшөөрөл олгоно шүү дээ. Өнөөдөр өнөө цагт бол амьдрал бол бито хийцэн дээр тогтоож байгаа юм болов уу гэсэн ийм бодол төрөөд байгаа юм. Бито хийц гэж юуг хэлдэг юм бэ гэхээр байгалийн чулууг дуурайлгаж хийж байгаа байдлыг хэлээд байгаа юм. Энэ нь өөрөө чанар стандарт шаарддаг. Одоо энэ голын хайрга байна. 

Голын хайрга бол 10-30 хувийн шороотой тоостой байдаг. Энэ нь эргээд одоо бито хийц арматураа иддэг. Голын хайрга болохгүй. Манай мэргэжлийн байгууллагууд энийг мэдэж байгаа шүү дээ. Мэдсээр байж яагаад санаатайгаар өнөөдрийг хүртэл ингэж дандаа стандарт бусаар ажил явуулаад байгаа юм бэ. Энэ бито хийцийн стандарт найрлага бол 60 хувь нь кварцын элс, одоо химийн нэр томьёо нь силицон О2. Нөгөөдөх нь бол уулын эр чулуу буюу дайрга. Пирлит энэ бол 20-30 орно. Үлдсэн 10 хувьд нь бол 650-850-тай ийм маркийн цемент хэрэглэдэг болсон байна шүү дээ. Өнөөдөр орчин цагт. Тэгэхээр хэдий болтол энэ чанар стандартаа зөрчих гээд байгаа юм бэ. Энийгээ бол болих хэрэгтэй. Өнөөдрөөр тасалбар болгоод болих хэрэгтэй. Голын хайрга бол голд оо л хэрэгтэй. өөр юунд ч хэрэглэж болохгүй гэдгийг л өнөөдөр хатуу ойлгох хэрэгтэй. Улаанбаатар хотоос доош түгээмэл тархацтай ашигт малтмал гээд энэ голын хайргыг бол оройн 8 цагаас өглөөний 6 цаг хүртэл зөөж л байгаа шүү дээ. Хэдэн жил зөөв. 

Нутаг орноо ард иргэдээ бухимдуулаад л бөөн тоосжилт болоод л тэгээд энэ барилга, байшингуудынх нь чанар гэж авах юм байхгүй. Миний ард талд 300 гаруй барилгын 90 оноос хойш барьсан барилгын ан цав үүссэн, шал тааз нь цуурсан тийм гажилтад орсон градус өгсөн ийм зургууд ирсэн байна. Энэ мэргэжлийн байгууллагаас ирсэн. Би муу ёрлож байгаа юм биш шүү. 6 балл даах барилга 90 оноос хойш баригдсан барилгуудад байна уу. Яах гэж энийг ярьж байна вэ гэхээр ирээдүй цагаа яаж аврах юм бэ. Хэзээ стандартаа ингэж барьж ажиллах юм бэ гэдгийг л өнөөдөр ярих хэрэгтэй байгаа юм. 

Одоо энэ уулын дайрга болгон барилгад хэрэглэдэг юм биш. Энэ дээр чинь бас хатуулаг өөрийнх нь маркийг тодорхойлсон 1200-аас дээш марктай ийм дайргыг хэрэглээд байгаа юм. Энэ силицум О2 энэ кварцын элс гэж энэ чинь нөгөө түгээмэл биш ээ. Энэ чинь ховор олдоцтой ашигт малтмал байхгүй юу. Ховор олдоцтой байгаль дээр 99 хувийн цахиурын элс гэж байхгүй. Энийг чинь аваад эргээд одоо баяжуулах үйлдвэрээр оруулж байж барилгын жинхэнэ стандарт хангасан түүхий эд болж чаддаг юм байна. Тэгтэл энэ стандартаа хаяхгүй…/минут дуусав/.

Х.Болорчулуун: Сүхбат гишүүн дээр минут сунгая. 

А.Сүхбат: 2018 онд стандартчилал хэмжил зүйн газраас энэ МNS гээд стандартыг баталж гаргасан байна шүү дээ. Урд нь бол социализмын үед ОХУ-ын ГОСТ-87-36-93 стандартыг Монгол Улсад бас мөрдөж ажиллаж байсан байна шүү дээ. 1990 оноос хойш байхгүй болчихсон. Тэгээд өнөөдөр ихэнх барилгууд гаднаас нь харахад одоо хана нь цуурсан. Суурь нь хагарсан доогуураа ус шүүрч ордог. Доор суурь хэв гажилтад орж байна гэдэг чинь байшин тодорхой хэмжээгээр л боломжгүй л болж байна гэсэн үг. Хэрвээ энэ стандартыг хангаад ийм бетонон хийц хийчих юм бол энэ бол 500-600 жилийн грант өгдөг. Энийг бол жинхэнэ чанар стандартад нийцсэн барилга байгууламж гэж яриад байгаа юм. Бусад улс орнуудад яагаад орон сууц объект үнэтэй байдаг вэ гэхээр тэр нөхдүүд стандартаа барьж бүтээсэн болохоор. Энэ чинь бүтээсэн шүү дээ. Тийм үнэтэй байгаад байдаг. 

Гэтэл манайд үүнийгээ хэдэн хувь нь манай Мэргэжлийн хяналт мэдэж байна уу, үгүй юу. Хэдэн хувь нь нийт барилгын энэ 300 барилгын эхэндээ дандаа голын хайргаар барьсан. Тэгээд өнөөдөр Мэргэжлийн хяналт зарим нэг ажил дээр бол үнэхээрийн болгоомжгүй үнэхээрийн тоомжиргүй хандаад байгаа шүү. Мэдлэг боловсрол чухал. Хэрэглээ эрх мэдэл бас чухал. Тэгэхдээ энэ бүрийн урд талд ёс зүй нэг сахилга бат гэдэг юмаа тавихгүй өнөөдрийг хүрсэн байна шүү. Тэгэхээр өнөөдрөөс эхлээд энэ чанар, стандартыг ярихаас өөр зайлшгүй болно. Бид бүхэнтэй  хамтарч ажиллаж байгаа энэ мэргэжлийн холбоод байгаа тэр Баяраа захирал ирсэн байна уу тийм тэгэхээр энэ аливаа нэг асуудалд нэг шинжлэх ухаанчаар хандмаар байна өнөөдөр. Яавал бид нар ирээдүйдээ одоо баталгаатай амьдралыг баталгаатай бүтээлийг үйлдвэрлэх юм бэ гэдгээ л бүгдээрээ л яримаар байна. 

Хэрэв хүсэх юм бол одоо тэр холбоодоор тэр мэргэжлийн одоо эрдэмтэн мэргэдээр одоо мэдээлэл хүргүүлье дараа. Тийм яг өнөөдөр яасан юм бэ гэдгийг мэргэжлийн байгууллага хэлээд өгөөч. 

Х.Болорчулуун: Манай Сүхбат гишүүн барилгын материалд ордог дээжүүдээс авчирч байгаад бас үндэслэлтэй үг хэллээ. Баярлалаа. Сарангэрэл гишүүн үг хэлье. 

Д.Сарангэрэл: Баярлалаа миний мэдэхээр Өргөдлийн байнгын хороор энэ асуудлыг 8 жил авч үзэж хэлэлцэж ярьж удаа дараа шийдвэр гаргасан. Харамсалтай нь одоо саяын одоо Сүхбат гишүүний маань хэлснээр тэр шөнө үүрээр энэ хайрга дайрга олборлож энийг ачаалах асуудал бол одоо хүртэл хэвээрээ байгаа. 1 дүгээрт байгаль орчинд хор хохирол учруулж байгаа нөгөөтээгүүр тэнд амьдарч байгаа ард иргэдэд эрүүл мэндийн тоосжилт зэрэг олон хохирол ингээд учруулж байгаа юм. 

Тухайн үед нь бол олон шийдвэр гаргасан мөрөөр нь ажилласан харамсалтай нь одоо хүртэл энд гарсан шийдвэрүүд амьдрал дээр хэрэгжихгүй байгаа. Тэгээд би өнөөдөр энэ Занданшатар дарга маань Өргөдлийн байнгын хорооны гишүүдтэй газар дээр нь ажиллаж тэгээд манай Байгаль орчны байнгын хороо Өргөдлийн байнгын хороо хамтарч өмнөх  шийдвэрүүдийг нэлээн тийм хатуужуулсан чангатгасан ажил хэрэг болгох ийм тогтоолын төсөл оруулж ирээд 2 Байнгын хорооны хамтарсан хурал хийгээд шийд гаргах гэж байгаад бол үнэхээр их талархалтай байна. 


Хамгийн гол нь энийг ажил хэрэг болгох тал дээр нь бид хяналтаа тавьж араас нь хөөж ажиллахгүй бол бичиг санаа гаргаад санаа амрахаар зэрэг энэ ажил ерөөсөө амьдрал дээр хэрэгжихгүй байгаа юм. Энийг би та бүхнийгээ сайн санаасай гэж 1 дүгээрт ингэж хүсэж байна. 

2 дугаарт бол өнгөрсөн хугацаанд гаргасан шийдвэрүүд яагаад хэрэгжихгүй байсан юм бэ гэвэл Улаанбаатар хотод тэр дундаа Туул орчмын газраас хайрга дайрга олборлохоор олборлохгүй бол аж ахуйн нэгжүүдэд хохирол байна. одоо уулнаас хайрга дайрга олборлох юм бол өртөг зардал өндөртэй ийм тайлбар тавьдаг байсан. Тэгэхээр аж ахуйн нэгжийн ашгийг бодоод энэ байгаль орчин тэр дундаа уух усныхаа асуудалд хор хохирол учруулна гэдэг бол ерөөсөө байж боломгүй. Би их л олон хэлж байгаадаа өнөөдөр энэ Туул голоос чинь Улаанбаатар хотын иргэдийн 95 хувь нь 5 аймгийн 30 гаруй сумын иргэд энэ Туул голоос ундаалдаг. 

Гэтэл аж ахуйн нэгжүүдийн одоо ашиг сонирхол өртөг зардлыг бодож үзээд энэ уух усаа үл тоох юм бол одоо бид ирээдүйд яах юм бэ байшин уух юм уу, алт уух юм уу, шороо уух юм уу тийм л асуудал яригдаж байгаа юм л даа. Тэгээд бидний энэ ярьж байгаа үгнүүд олон жил одоо яригдаж байна даа. Тэгээд харамсалтай нь ажил хэрэг болохгүй байгаа. Мэдээж  хэрэг бид энэ 2 Байнгын хороо хуралдахдаа аж ахуйн нэгжүүдийн барилгын гэдэг юм уу бүтээн байгуулалтын аль ажлыг гацаах тийм ямар ч тийм хүсэл сонирхол бидэнд байхгүй. 

Энийг ойлгож байгаа. Гэхдээ хуулийн хүрээнд байгаль орчиндоо тэр дундаа ард иргэдийнхээ уух усанд хохирол учруулахгүйгээр л асуудлыг шийдье гэдэг ийм гарцуудыг хайж байгаа. Миний гол хэлэх зүйл бол манай 2 Байнгын хороо тэр дундаа Их Хурлын даргынхаа дэмжлэгийг аваад энэ шийдэл гаргаж байгаа энэ үед бол ажил хэрэг болно байх. Энэ дээр хяналт тавьдаг байгууллагууд нь ажиллана байх гэж ингэж итгэж байна. Дахин, дахин хэлэхэд хяналт бас дахин хяналт. Хэрэгжилтийг дахин, дахин хянах хэрэгтэй. 

Хуралдаан хийдэг шийдвэр гардаг хавтаст ороод л амьгүй цаас болж хувирч байгаа ажил амьдрал дээр хэрэгжихгүй байгаа тийм учраас 2 Байнгын хорооны хамтарсан энэ шийдвэр тэр дундаа Их Хурлын даргын мөн байр суурь дэмжлэгтэй байгаа энэ асуудал ажил хэрэг болно гэдэгт найдаж байна. Тэгээд би дахин хэлэхэд бол Болорчулуун Байнгын хорооны дарга, Оюунчимэг Өргөдлийн байнгын хорооны дарга тэр дундаа манай Өргөдлийн байнгын хорооны гишүүн Сүхбат гишүүн маань бол энэ байгаль орчноо хамгаалах асуудал дээр Туул голын бохирдлын асуудал дээр эхнээс тууштай явж байгаа тэгээд энэ тууштай явж байгаа бидний хамтын ажиллагаа үр дүнд хүрнэ гэдэгт ингээд  итгэлтэй байна, баярлалаа. 

Х.Болорчулуун: Үг хэлсэн Саранчимэг сайдад баярлалаа Оюунчимэг Байнгын хорооны  дарга. Саяын тэр Саранчимэг сайдын хэлдэг шиг нээрээ хяналт бас дахин хяналт тавиад болохгүй бол шууд хариуцлага тооцоод явдаг энэ системийг л хэрэгжүүлэхгүй бол ажил явахгүй юм байна гэдгийг бол харагдаж байна л даа. 

Өргөдлийн байнгын хорооны 2017 оны энэ 2 дугаар тогтоол дээр уг нь бол яг энийг цэгцлэх тодорхой бүр үүрэг чиглэл өгсөн. Овоо нааштай явж байсан 95 аж ахуйн нэгжийн үйл ажиллагааг цуцалсан. Гэтэл 35 нь нөхөн сэргээнэ гэсэн үндэслэлээр эргээгээд эвлэрлийн гэрээг нийслэлийн удирдлагуудтай байгуулсан. Гэтэл эвлэрлийн гэрээ гэдгээр өмнө нь бас энэ удирдлагууд бидэнд хэлж байсан нэг ч газрыг сэргээж нөхөн сэргээгээгүй харин эсрэгээрээ олборлох тээвэрлэх үйл ажиллагааг явуулаад байгааг оршин суугчид иргэд ярьж байна шүү дээ. 

Тэгэхээр ингээд хууль дүрэм гаргадаг тэр нь эсрэгээрээ өөр юм болоод хувирчихдаг ийм байдлаар бол цаашдаа явахгүй. Тэгэхээр яг энэ дээр одоо би нийслэлийн энэ шинэ удирдлагууд мэргэжлийн хяналтын газар бол үнэхээр анхаар бүр болохгүй бол нээрээ одоо хариуцлагаа шууд тооцоод явна шүү. 2-н 2 Байнгын хороо тогтоол гаргах гэж байна. Та нар ингээд Их Хурал тогтоол гаргаж л байдаг юм ярьж л байдаг юм тэгээд нэг очингуут нь тэрийг нь биелүүлнэ гээд шийдвэр гаргадаг. 

Тэр шийдвэр нь Монголын хууль 3 хоног гэдэг шиг 3, 4 сар үйлчлээд тэгээд нэг янз бүрийн шалтгаан хэлээд буцаагаад сэргээгээд явчихдаг ингэж муур хулгана болж тоглохгүй ээ. Тэгээд ялангуяа мэргэжлийн хяналтын газрын дарга өөрөө ер нь энэ хуралд ирэхгүй юм Их Хурлын үйл ажиллагааны хуралд ямар учир шалтгаантай гэдгийг ойлгохгүй байна л даа. Удаа дараа уг нь хэлж байна. Тэгээд энэ орлогч дарга маань л ирж байх юм тэгээд очоод тэр асуудлаа шийдэгддэг юм уу үгүй юм уу? 

Уг нь бол энэ хяналтыг тавьж шахаж шаардаж ажиллах ёстой газар маань мэргэжлийн хяналтын газар байгаа шүү дээ. Нийслэлийн мэргэжлийн хяналтын газар хотын мэргэжлийн хяналтын газрууд байгаа Байгаль орчин, аялал жуулчлалын яам байгаа. Ямар ч байсан Байгаль орчин, аялал жуулчлалын яамны зүгээс бас тодорхой ингээд шийдвэрүүд гардаг тэр нь очоод сэргээгдээд байдаг. Бид нар одоо ингээд нэгдмэл байхгүй бол нэг ажил явахгүй байна гээд яриад байдаг. 

Одоо бол ингэж явахгүй ээ. 2 Байнгын хороо энэ дээр хоёулаа яг нэг зүг хараад маш хатуу хяналт тавьж ажиллана. Засгийн газрыг ажлаа хийхийг нь нийслэлийг ажлаа хийхийг нь мэргэжлийн хяналтыг ажлаа хийхийг нь бид тууштай шаардаад болохгүй бол шууд хариуцлагын асуудал ярих болно шүү гэдгийг энд хэлмээр байна л даа. Одоо ийм байдлаар явахгүй. Тэр тээвэрлэлтийн асуудал дээр Амарсайхан дарга би одоо бүр анхаараасай Зам, тээврийн яамны анхаараасай гэж бодож байна. 

Сая бид нар бас очиж үзсэн үнэхээр өдрийн цагаар бид нүдээрээ харж үнэхээр шороонд булагдаад дууссан иргэдтэй уулзалт хийж байхад л том машинаар тээвэрлээд явж байгаа. Уг нь өдрийн цагаар тэр зассан засмал замаар тээвэрлэхийг хориглосон байсан шүү дээ урд шороон замаараа тээвэрлэнэ гээд. Гэтэл одоо яг тэр иргэдийн Туул голын орчинд Шувуун фабрикийн тэр хавиар бол зүгээр өдөр шөнөгүй тээвэрлэлт яваад тоос шороо гэж бүр замбараагаа алдсан. Уг нь бол энэ цэгцэрсэн байсан. Гэтэл одоо бүтээн байгуулалт гэдэг нэрийн доор замбараагүй юм буцаад сэргээд яваад байна л даа. Хамгийн гол нь тэгээд өөрсдөө эвлэрлийн гэрээ гэдгийг нь нөхөн сэргээх гэдгээр зөвшөөрлөө авсан хэр нь өөр зүйл хийгээд ингээд яваад байна. 

Хан-Уул дүүргийн Засаг дарга өөрөө бас сууж байна бид нартай  очоод хамт очиж үзсэн. Ийм байдлаар цаашдаа явахгүй ээ. Энэ хурлыг ч гэсэн бид хийх гэж нэлээд арга асуудлыг газар дээр нь очиж үзэж байна. Анхаарал хандуулж байна тогтоол шийдвэрээ бас нэг амьдралд яг дийлэнх хэмжээгээр нь гаргах гэж ингэж анхаарч байна. Тийм учраас энд сууж байгаа албан тушаалтнууд энэ дээр бас хариуцлагатай хандаж яг биелүүлэх болно шүү. 

Улсын Их Хурал нь хууль тогтоол гаргадаг Засгийн газар нь энийгээ гүйцэтгээд хяналтаа тавиад явж байх учиртай. Тэгэхээр энэ байдлыг бид нар бол шаардаж ажиллах болно шүү гэдгээ бол хэлмээр байна. Тэгээд одоо ингээд тогтоол гарна энэ тогтоолын төслийг 2 Байнгын хорооны ажилтнууд хуульчид боловсруулахдаа та бүхний саналыг бол бас ингээд авсан байгаа. Ямар ч байсан амьдралд хэрэгжих ёстой гэсэн боломжтой гэдэг үүднээс энэ асуудалд хандаж байгаа гэдгийг би бас хэлэхийг хүсэж байна. Баярлалаа. 


Х.Болорчулуун: Оюунчимэг гишүүнд баярлалаа. Б.Бат-Эрдэнэ гишүүн. 

Б.Бат-Эрдэнэ: Баярлалаа та бүхнийхээ амгаланг айлтгая. Тэгэхээр зэрэг төрөөс гаргасан одоо бодлого шийдвэр хууль бол хангалттай байдаг л даа. Тухайлбал одоо түгээмэл тархацтай ашигт малтмалын тухай хуулийн 9.2.1-т барилгын салбарт ашиглах түгээмэл тархацтай ашигт малтмалын эрэл нийлүүлэлтийн судалгааг хийж төлөвлөлтийг уул уурхайн асуудал эрхэлсэн төрийн захиргааны төв байгууллагад хүргүүлэх мөн одоо 10.1.3-т ашигт малтмалын хайгуулын тусгай зөвшөөрөл өгсөн гаргасан талбайд тусгай зөвшөөрөл олгох боломжтой эсэх талаар дүгнэлт гаргаж Засаг даргад Уул уурхайн яамд хүргүүлэх. 

Нөгөөх нь бол Барилга, хот байгуулалтын яамны ийм одоо үүргүүд байж байх жишээтэй. Мөн одоо 16 онд манай Өргөдлийн байнгын хорооноос 16 оны 11 сараас эхлээд Туул голын сав газар түүний ойр орчимд элс хайрга олборлохыг зогсоох ийм одоо шийдвэрүүд гарсан. Ингээд цааш нь дурдаад байх юм бол Засаг дарга юу Улаанбаатар хотын одоо Засаг даргын бүрэн эрхийн хүрээнд бас тодорхой одоо үүргүүд заагдсан. Гэтэл бол энэ бүхэн маань одоо бодит ажил болохгүй байгаад л хамаг гол учир л тэнд байгаад байна л даа. 

Тэгэхээр тийм учраас энэ асуудлыг одоо их бодитойгоор одоо шуурхай зориг гаргаж ингээд нэг талд нь одоо шийдэл гаргахгүй бол бид болохгүй нь. Би үүнтэй зэрэгцүүлээд яриад байгаа Улаанбаатар хот Улаанбаатар хотын одоо ундны эх үүсвэр энэ Туул голын одоо цутгал голуудыг хамгаалах асуудал тэр цутгал голуудыг тэжээж байгаа булаг тэр намагших бүхий одоо газруудыг яаж хамгаалах юм бэ, одоо тэр намагшилтай булаг одоо урсаж байгаа тэр газруудыг чинь одоо хайрга дайрга аваачиж байгаад ингээд дараад зам тавиад барилга бариад ингээд одоо байна шүү дээ. 

Тэгэхээр энэ асуудлыг бол байгаль орчны одоо газар тэнд улсын байцаагч холбогдох хүмүүс нь одоо хууль номынхоо дагуу асуудлыг тавьдаг тэрийг нь хаана ч одоо хайхардаггүй уг нь зүй нь бол Улаанбаатар хотын одоо энэ дүүргүүдээс газрын албанаас уг бүсэд газар олгохдоо тэр Байгаль орчны яамных нь одоо тэр байгаль орчны одоо хариуцсан хүмүүсийнх нь санал, дүгнэлтийг үндэслэж байж одоо газар олгох ёстой шүү дээ. 


Гэтэл бол тэр санал, дүгнэлтийг огт авдаггүй эндээс google-ийн одоо зүгээр газрын зураг дээр харж байгаад тэнд ой байгаа юм уу бургас бут байгаа юм уу эсхүл одоо намаг булаг гол байгаа юм уу тэр хамаагүй түүн дээр нь газар олгосон тэгээд нөгөө этгээдүүд нь бол надад одоо энэ газар олгосон кадастрынх нь зураг энэ байна гээд ингэж зүтгээд байдаг. Тэгээд би энийг яриад байгаагийн учир бол энэ Улаанбаатар хотын одоо нийт хүн амынхаа талаас илүү хувь нь амьдарч байгаа энэ Улаанбаатар хотынхоо эрүүл аюулгүй зорчих иргэдийнхээ энэ боломжийг нь бид одоо бий болгохын төлөө л энэ асуудлыг авч үзмээр байгаа байхгүй юу. 

Улаанбаатар хотоос одоо 20, 30, 40, 50 км-н зай дахь ой мод тэр булаг шанд тэр намагшилд бүхий газар бидэнд хамаагүй гээд ингээд суух юм бол бид чинь ерөөсөө Улаанбаатар хотыг тэр чигээр нь хаяад ерөөсөө хүн хэзээ ч амьдрахааргүй хаяхаас өөр аргагүй байна шүү дээ. Өнөөдөр жишээлбэл Улаанбаатар хотын энэ Хан-Уул дүүрэгт тэр нэг жаахан ногоон байгууламжийг одоо том компаниуд аваад ямар их одоо иргэдийн бухимдал эсэргүүцэлтэй тулгарч байна вэ? Яг үүнтэй адилхан л ийм асуудал байгаа байхгүй юу. 

Тэгэхээр зэрэг аливаа юмыг бол жаахан бодитой сууриар нь бид нар авч үзмээр байгаа юм. Би дээрх энэ 2 хуулийн заалтыг дурдаад байгаа нь бол энэ чинь төрийн байгууллагуудын одоо хоорондын ажлын уялдаа гэдэг юм хаана байна вэ энэ гаргасан одоо хуулиар заагаад өгсөн энэ чиг үүргээ хэрэгжүүлэх энэ ажил чинь одоо хангалтгүй байгаад байна уу гэж би ингэж хэлэх гээд байгаа юм шүү дээ. 

Тэгэхээр энэ мэт зүйлүүдийг та бүхэн маань одоо анхаарч үзээсэй гэж би ингэж бодож байгаа юм. Одоо Туул голын бид нар бол нэлээн ажил болж байж 12-16 онд энэ байгаль орчны одоо баг хуулиудад өөрчлөлт оруулаад энэ Монгол орныхоо томоохон гол мөрний сав газрын захиргаадыг байгуулсан шүү дээ. Одоо энд жишээлбэл Туул голын сав газрын захиргааны дарга байна уу? Энэ хүн бол одоо жишээлбэл төсөв одоо чи 300, 400 сая төгрөгийн төсөв дээр сууж байгаа хүн байх ёстой доо тийм ээ? Тэгээд 300-аад 400 сая төгрөгийн төсөвтэй сууж байх ёстой хүн. 

Ингээд эрх мэдлийг нь боломжийг нь бид нар гаргаад өгсөн чинь гол мөрөн болгон одоо өөрийн сав газрын захиргаанд байж байна. Тэгээд энэ хүмүүс маань одоо ямар ажил хийж байна вэ, энэ хүмүүсийн хийх ажлынх нь боломж миний түрүүний хэлдэг байгууллагуудын хоорондын уялдаа энэ хууль эрх зүйн талаасаа одоо боломж нөхцөл нь бүрэн хангагдаж байна уу эсхүл одоо дутуу дулимаг байгаа юм уу мөнгө хөрөнгө бол одоо бага гэж хэлэхээргүй тэгээд цаашлаад хэлэх юм бол энэ мэргэжлийн хяналтын нөхөд байна. Ингээд дандаа одоо нэг, нэг л зовлон тоочдог. Бүх газрууд бүх байгууллагууд одоо мэргэжлийн хяналт би ингээд болохгүй байна бид ийм асуудал тавьж байгаа энэ нь шийдэгдэхгүй байна гэх мэтээр. Тэгэхээр энэ бүх юмнуудыг нэг одоо бол … /минут дуусав/


Х.Болорчулуун: Б.Бат-Эрдэнэ гишүүн 1 минут олгоё. 

Б.Бат-Эрдэнэ: Тэгэхээр бол одоо бид нар ингээд 2 одоо Их Хурлын 2 Байнгын хороо хамтраад хуралдаж байгаа одоо бид нар Их Хурлын тогтоолын төслийг хэлэлцүүлээд ингээд батална. Одоо энэ дээр бол бид нар нэг хоёрдмол ойлголтгүйгээр одоо яг өөр өөрийнхөө чиг үүргээр ингээд энэ асуудлыг энэ Улаанбаатар хотынхоо одоо нийт иргэдийн энэ усны эх үүсвэр болсон энэ түүхт гурван мөрний Монголчууд гэж ярьдаг энэ түүхт мөрнөө нэг иж бүрнээр нь хамгаалах ажлыг нэг бүрэн хэмжээнд хийх л ийм л шаардлага байна. 

Одоо ингээд бид явах юм бол энэ Улаанбаатар хот ингээд доошоогоо одоо Алтанбулаг хүртэл бол энэ хайрга дайргын үйлдвэрүүдээр хаягдсан газар тэнд одоо ямар их хур хог хуримтлагдан байна тэнд ерөөсөө мал амьтан байтугай хүн одоо унаж үхэхэд бэлэн ийм л одоо байдалтай байж байгаа шүү дээ. Тэгээд одоо бохирдол нь ямар түвшинд байна тэгээд яг үүнтэй адилхан нөгөө урт нэртэй хууль хэрэгжихгүй байгаа учраас энэ одоо алтны хаягдсан уурхайнууд чинь ийм байдалтай … /минут дуусав/

Х.Болорчулуун: Б.Бат-Эрдэнэ гишүүнд баярлалаа. Билэгт гишүүн үг хэлье. 

М.Билэгт: Та бүхнийхээ энэ өдрийн амрыг эрье. Бид үнэхээр одоо энэ зах зээлийн нийгэмд шилжлээ гээд 28 жил 30-хан жилийн хугацаанд үнэхээр байгаль дэлхийгээ энэ сайхан өргөн дэлгэр газар нутгаа сүйтгэж дуусаж байна даа. Ерөөсөө л зах зээлд шилжсэнээс хойш жилээс жилд яадаг болсон бэ гэхээр энэ газар эзэмших эрхийг өгч ашиглах эрхийг өгч эндээс л ашиг олохгүй орлого олохгүй бол болохгүй нь гэдэг ойлголтыг бүх шатны Засаг дарга нарт дарга нарт бий болгосон. Гэтэл уг нь бол гаднын өндөр хөгжилтэй орны туршлагыг судалж байна гээд л одоо энэ манай төрийн бүх яамны төрийн албан хаагчид албан тушаалтнууд яваад л байх юм, яваад л байх юм. 

Гэтэл тэнд хэдэн зуун жилээр оршин тогтнож байгаа тэр том, том хотууд тэр хотынхоо дундуур урсаж байгаа голыг тордож сэргээгээд урсцыг нь сайн байлгаад болж байх юм. Бид байдаггүй тэр тусмаа одоо яаж байна вэ гэхээр Монголчууд бид чинь уг нь хэчнээн сайхан өргөн дэлгэр газар нутагтай 3-хан сая иргэнтэй гэтэл энэ 3 сая иргэний 1/3 гаруй нь Улаанбаатар хотод байна суурьшиж байна. 

Гэтэл Улаанбаатар хотод байгаа энэ хойч ирээдүй үр хүүхэд залуучууд маань Улаанбаатар хотынхоо дунд ойрхон урсаж байгаа энэ Туул голынхоо эргээр чөлөөтэй түвшин тайван зорчиж байгальтайгаар харьцах энэ боломж жилээс жилд алагдаад одоо бүр ерөөсөө тэр голын захаар орж үзэх энэ тэрээ гэдэг юм бол тэд нарт бүр багаас нь маш тийм хэцүү байдаг юм байна гэдэг сэтгэгдэл ийм юмыг толгойд нь суулгаж байгаа байхгүй юу. Энэ юу гэсэн үг вэ гэхээр одоо энэ Туул голыг чинь дагаад эхлээд нэг арай сараалжин төмрөөр хашаа хашдаг байсан бол сүүлдээ нөгөөхийг нь бүр бүх бат болгоод битүү төмөр хашаа болгоод одоо сүүлдээ бүр нөгөө бетон цутгамал ийм хавтангаар хашдаг болсон. 

Ерөөсөө бид нар Улаанбаатар хотод энэ Туул голоо дагаад иргэд маань жирийн иргэд маань энэ хүүхэд залуучууд маань хөөрхөн Туул голоо дагаад нэг байгальтай харьцаад ингээд явж байх нөхцөлийг бүрдүүлэх ерөөсөө юмыг энэ үеэс эхлээд бид нар боломжийг бүрдүүлэх энэ талаас нь бүгдээрээ тал талаас анхаармаар байна. Ингэхгүй бол болохгүй нь. Одоо яаж байна вэ гэхээр ерөөсөө л энэ Монгол Улсын газар нутгийн хамгийн жаахан үзэсгэлэнтэй байгалийг уулаар нь амаар нь гол горхиор нь эзэмших эрх болгоод авсан. 

Тэгээд 10, 100 га-аар нь эзэмших эрхээр авсан тэгээд л хашчихаад ингээд жирийн иргэд тийшээгээ ерөөсөө орж чадахгүй эзэмших эрхтэй байж болно тэгвэл иргэд орж гардаг ийм нөхцөлийг нь бас бүрдүүлмээр байна шүү дээ. Тэгээд үнэхээр хүнд болсон тийм учраас ерөөсөө л Туул голоо энэ Нийслэлд угаасаа хүн амын маань 1/3 гаруй нь амьдарч байна. Туул голоо дагаад хөөрхий энэ хүүхэд залуучууд маань түвшин тайван хөөрхөн байгальтайгаа харьцдаг энэ нөхцөлийг бүрдүүлэхийн тулд бид одоо ерөөсөө зоригтойнхон шиг шийдвэрийг гаргаж тэр шийдвэр хэрэгжих ёстой гэдэг талаас нь л одоо бодмоор байна л даа. Үнэхээр энэ. 


Тэгээд л одоо энэ Туул голд хүүхдээ авч очих гээд тэр тусмаа өвөл одоо харзанд орох гээд би бол тэгээд явдаг юм л даа. Гэтэл одоо ямар Улаанбаатар хотоос хэдэн зуун метрийн цаана байгаа биш энүүхэн налайхын гүүр Улаанбаатар хот Налайх Амгалан хоёрын хооронд л хаашаа ч тэрүүгээр орж болохгүй ерөөсөө бүр ингээд газрыг нэл сэндийчээд нөгөө хайрга дайрга аваад тэгээд өвөл 11 сарын сүүлчээр нөгөө  гол маань зүгээр ингээд л улаанаараа эргэж байгаа байхгүй юу. 

Үгүй ээ бид өнөөдөр байна шүү дээ төрийн бүхэл бүтэн аппарат байна яг нөгөө чоно үүрэндээ өлзийтэй гэгчээр яг хажууд харагдаж байгаа энийгээ зохицуулж чадахгүй байгаа юм чинь бүр холыг бол бүр зохицуулж чадахгүй байх л даа гэж би өвөл бас уг нь бас чуулганы юун дээр хуралдаан дээр хэлж байсан. Тэгэхээр бүгдээрээ яах вэ одоо яах вэ хэн нэгнийгээ шүүмжлэхдээ гол нь биш энэ алдаагаа засъя.


Х.Болорчулуун: Билэгт гишүүнд баярлалаа. Одоо Батзориг гишүүн үг хэлье. 

Б.Батзориг: Байнгын хорооны гишүүдийнхээ өглөөний мэндийг хүргэе. Тэгээд зарчмын хувьд бол энэ тогтоолын төслийг бол дэмжиж байгаа юм. Тэгээд хэд хэдэн санал байна. Ер нь бол төр аж ахуйн нэгжүүдээ дэмжиж ажилтай орлоготой болгох үүрэгтэй шүү дээ. Хууль хэрэгжүүлэхийг шаардах болох болохгүйг нь хэлж өгөх ёстой. Тэгээд ер нь бол бас төрийн хүнд суртал бас их байгаа шүү. Ялангуяа хот дээр хотын дарга бас анхаарна биз. Ер нь бол сүүлийн үед бол аж ахуйн нэгжүүд хотын иргэд бол үйл ажиллагаагаа явуулахад хүнд байна. Энэ төрийн албаныхны чинь хүнд суртал ялангуяа доод шатандаа хэцүү байна гээд хэлээд байгаа шүү дээ. 

Тэгээд энийг бас анхаарах ёстой. Энийг яагаад хэлж байгаа юм бэ гэхээр яг энэ тогтоолыг хэрэгжүүлэхэд энэ их чухал. Төрийн нэрийг бариад айлгадаг сүрдүүлдэг ийм юм бол аягүй их газар авлаа шүү дээ. Төр үйлчилгээ үзүүлж байгаа болох болохгүйг нь хэлэх ёстой шаардах ёстой. Харин аж ахуйн нэгжүүд тэр нөхөн сэргээлтээ сайн хийх тэр үүргээ биелүүлэх ёстой гэдгийг хэлмээр байна. 


Тэгээд хотын дарга байгаа дээр нь хэд хэдэн санал хэлмээр байна. Харгиа гээд нэг цэвэрлэх байгууламж байгаа одоо эндээ анхаарахгүй бол манай хотын иргэд зун болохоор одоо газар хэсэг дээр өмхий үнэртдэг. Хотынхоо төвд одоо ийм цэвэрлэх байгууламжтай улс манай Монгол Улсаас өөр байхгүй байх. Тэгээд энэ дээр арга хэмжээ аваарай гэдгийг хэлмээр байна манай Сарангэрэл гишүүн бол толгой дохиод байна Хан-Уулын гишүүн учраас. Тэгээд энэ Харгиа цэвэрлэх байгууламжид бол анхаараарай. Төв цэвэрлэх байгууламжийн дараа энэ харгиа цэвэрлэх байгууламжаа бид нар яах вэ гэдгээ. 

Засаг шийдвэр гаргасан төв цэвэрлэх байгууламж бол ямар ч байсан Хятадын Засгийн газрын тусламжаар нэг шийдэгдээд үнэр байхгүй болох байх. Одоо энэ харгиадаа бид анхаарах цаг нь болсон шүү гэдгийг хэлмээр байна. Тэгээд тогтоолын төсөлд нэг зүйл оруулмаар байна. Энэ гэр хороололд байгаа айлуудын хөрсний бохирдол ер нь энэ Улаанбаатар хотын хөрсний бохирдол бол дэндүү болсон. Гэр хорооллын айлууд гэрээ тойруулж жорлон барьсаар байгаад хөрс нь бол яг үндсэндээ жорлон болсон. Бороо орохоор яадаг вэ бохир нь гарч ирдэг. Хотын төвөөр зам дагуу өмхий үнэртэй хот нь бохир үнэртдэг. 

Тэгэхээр энэ тогтоолын төсөлд Улаанбаатар хот төрөөс мөнгө гаргаад жилд нэг удаа энэ бүх бохируудыг бүх жорлонгуудыг ариутгадаг болмоор байгаа юм. Энийг бол тогтоолын төсөлд оруулмаар байна бүр. Болж өгвөл одоо ирэх жилийн төсөвт ч гэсэн тавьдаг болмоор байна мөнгийг нь. Тэгээд энэ Улаанбаатарт байгаа гэр хорооллын 230 мянга байдаг байхаа 200 хэдэн мянга билээ 200 мянган жорлонг төр нэг удаа цэвэрлэдэг ариутгадаг болмоор байна. Ингэж байж бид нар Улаанбаатарчуудынхаа эрүүл мэндийг энэ хүүхэд залуучуудынхаа эрүүл мэндийг аварна шүү бид нар бол агаарын бохирдол яриад байгаа болохоос биш хөрсний бохирдлоо ерөөсөө ярихгүй байгаа. 

Энэнээс чинь болоод нөгөө гэдэсний өвчин суулга гээд юм болдог шүү дээ. Тэгэхээр энийг бол тогтоолын төсөлд оруулмаар байна. Тогтоол 2 дарга анхаарна биз. Улаанбаатар хотын гэр хорооллын бүх айлуудын болон аж ахуйн нэгжүүдийг жорлонг ариутгадаг болох. 


Дараа нь энэ шархадны эмнэлэг гээд нэг эмнэлэг байгаа та бүгд мэднэ сэтгэцийн эмнэлэг. Энэний жорлон бол дэндлээ. Одоо яг ингээд гудамжаар ингээд урсаж байна шүү дээ. Тэгэхээр хотын дарга энэ дээр анхаараад энэ жорлонг одоо төвийн шугамд одоо холбох асуудлыг хийгээч. Одоо соруулдаг жорлонтой. Бохир нь бол ирсэн шүү дээ төвийн шугам нь бол ирсэн. Тэгээд хөрөнгө мөнгө байхгүй гээд шийдэж чаддаггүй. Тэгээд энийг анхаарахгүй бол манай шархадны иргэд бол одоо бас л яг энэ харгиа шиг өмхий дотор л яг үнэндээ бол бохир дотор амьдарч байна. 

Тэгээд энийг бас анхаараач гэж хэлмээр байна. Туул голоос гадна яг энэ хотын дундуур урсаж байгаа олон голууд байгаа сэлбэ гол дунд гол манай Баянзүрхийн улиастай хөлийн гол, Сонгинохайрхан дүүргийн сонгино гол гээд энэ голуудаа бид нар бас анхаарахгүй бол болохоо больсон шүү. Хонхорт одоо хөлийн гол урсаад наадам хийгээд морь уралддаг байсан одоо энэ гол маань байхгүй болсон. 

Мөн л одоо бохирдсон. Тэгэхээр энэ голуудыг цэвэрлэх ариутгах сэргээх нөхөн сэргээх асуудал дээр бас Байнгын хороон дээр бас энэ тогтоолын төсөлдөө оруулж өгөөч. Ганцхан Туул гол биш. Энэ Улаанбаатар хотын дундуур урсаж байгаа Улаанбаатарын захаар урсаж байгаа энэ Улаанбаатар хотын иргэдийг одоо ундны усаар хангаж байгаа энэ чинь энэ эх үүсвэрүүд нь энэ шүү. Эд нар чинь цэвэрхэн ариухан байж бид нар цэвэр ус ууна шүү дээ. Тэгж байж энэ агаарын … /минут дуусав/

Х.Болорчулуун: Батзориг гишүүнд 1 минут. 

Б.Батзориг: Тэгэхээр энэ Улаанбаатар хотын дундуур урсаж байгаа голууд дээр бас анхаараач. Энийг бол тогтоолын төсөлдөө оруулж өгч энийг нөхөн сэргээх асуудлыг бас хот Засгийн газар шийдээч гэдгийг бас оруулмаар байна. Тэгээд түрүүн хэлсэн энэ дунд шатандаа ялангуяа энэ хотын дунд шатанд бол төрийн дарамт төрийн хүнд суртал бол дэндүү байна шүү. Энэ дээр анхаараарай. Амарсайхан дарга бол анхаарч байгаа юм байна лээ. Би зурагтаар харсан таныг. Энэ талаар дуугарч байгаа юм байна лээ. Сайн байна дэмжиж байна. Та бас саяхан бас энэ Улаанбаатар хотын нийслэлчүүдийг нийтийн цэвэрлэгээ гэж гоё ажил өрнүүлсэн. Тэгээд яг энэтэй адилхан Улаанбаатар хотын бүх жорлонг бас хөдөлгөөн болгоод өрнүүлээд ариутгадаг л болмоор байна шүү гэдгийг л хэлмээр байна. Тэгээд та бүхэнд амжилт хүсье. Баярлалаа. 

Х.Болорчулуун: 7 хоногийн өмнө Улсын Их Хурлын даргатай хамт Өргөдлийн байнгын хороо Байгаль орчин, хүнс, хөдөө аж ахуйн байнгын хорооныхон Алтанбулаг сум Туул, Сонгинын орчимд ажилласан. Үнэхээр тэнд бол голын хайрга авч байгаа энэ байдал бол хэрээс хэтэрсэн байна тэр газар орчин бол бөмбөгдүүлсэн газар шиг болсон байна. Ялангуяа голын хайрга бол их доошоо ухахаар ус гардаг болохоор гадаргуунхаа дагуу тэлээд явчхаж байна. Энэ нь өөрөө байгаль орчныг маш их сүйтгэж байна. 


Хоёрдугаарт голын хайрга барилгын үйлдвэрлэлт чанарын шаардлага хангахгүй. Шинэ стандарт гарсан юм байна 2018 онд. Тэрийг мөрдүүлэхгүй байна. Стандарт хэмжил зүйн газар мэргэжлийн хяналтын газар. Энд зам барилгын материалуудын химийн инженерүүдийн холбооны удирдах зөвлөлийн дарга Баяраа гэж хүн мөн байгаль орчны иргэний зөвлөлийн хорооны дарга Ганбаатар нар оролцож байна л даа. Гэхдээ дэгээрээ бол та нар бас үг хэлж болохгүй байна. 

Саналаа бол энэ бичгээр өгсөн байж байгаа. Тэгээд стандарт гарсаар байтал энийг цаашдаа мөрдүүлж ажиллая. Түүнээс гадна байгаль орчин чанараас гадна тэнд амьдарч байгаа Сонгинын орчимд Алтанбулагийн орчимд амьдарч байгаа хүмүүсийн одоо Үндсэн хуульд заасанчлан эрүүл аюулгүй орчинд амьдрах нөхцөл алдагдсан байна. Шөнөдөө 300-400 машин том машинууд явдаг гэж байна. Тоос шорооны бол тэр бол тоосжилт хэрээс хэтэрлээ гэдгийг иргэд ярьж байна. Хаврын хавсаргатай өдөр биднийг очиж уулзахад 60, 70-аа иргэд цугласан. Төр гэж байгаа бол энийг хянах ёстой мэргэжлийн хяналтын газар нь гэж байдаг юм бол одоо ажиллах цаг нь болсон. 

Бид бол эрүүл мэнд амь насаараа хохирч гүйцлээ л гэж хэлж байна. Эцэст нь хэлэхэд тэр Цагаанхүү дарга яагаад ирдэггүй юм бэ би 5 сарын 17-нд бичиг өгсөн өөрөө ир гэж хуралд оролц гэж. 2 удаа түрүүн байхгүй байсан өнөөдөр байхгүй байна. Ер нь мэргэжлийн хяналтын газар одоо Их Хурлаас гарсан чиглэлийн дагуу нийслэлийн Засаг даргын захирамж тогтоол гарах байх. Нийслэлдээ одоо дэм болж үүргийнхээ дагуу сайн ажиллах ёстой байна. Энэ хуралдаа ирэхгүй байгаа энэ дарга тэр ажилдаа яаж хандаж байгаа нь ойлгомжтой харагдаж байна шүү дээ. Цагаанхүү даргад хэлээрэй чадахгүй бол ажлаа өгөхгүй юу. Нэг том толгойтой тэгээд дандаа хуралд ч ирэхгүй хуралд ирэх нь наад талын хэрэг. Тэр цаана очиж газар дээр ажиллах нь үгүйлэгдэж байна шүү гэдгийг хэлэх байна. 


Гишүүдээс гишүүд үг хэлж дууслаа. Гишүүдээс гаргасан саналын хүрээнд тогтоолын төслийг бэлтгэсэн байгаа. Гишүүд бас саналаа өгсөн сүүлд ганц нэг гишүүн бас санал хэлж байна энийг оруулаад тогтоолын төслийг одоо бэлэн болгоё. Тогтоолын төсөл үндсэндээ бэлэн байгаа. Ингээд тогтоолын төслийг баталъя гэсэн томьёоллоор санал хураалт явуулъя. Оюунчимэг гишүүнд микрофон олгоё. 

М.Оюунчимэг: Энэ нөгөө тогтоолын төсөл 2 Байнгын хорооны хамтарсан гарах гэж байгаа учраас бид нар маш тодорхой заалтуудыг тусган сая гишүүдээс их чухал санал гаргалаа. Энэ дээр тэр Б.Бат-Эрдэнэ гишүүний гаргасан болоод Батзориг гишүүний саналуудыг би тогтоолын төслийн 3 дахь заалтын доор энд дурдсанаар өөрчлөх гэж байна энэ дээр төрийн захиргааны төв байгууллагаас гаргасан түгээмэл тархацтай ашигт малтмалын эрэлт нийлүүлэлтийн судалгаа төлөвлөлт дүгнэлтийг үндэслэн тусгай зөвшөөрөл шинээр олгох цуцлах асуудлыг, энүүгээр санал хураах ёстой юм байна, саяынхаар. Тийм надад 1 минут нэмье. 

Тэр энэ яагаад гэвэл бид нар яг санал хураалгах ёстой учраас ингэж хэлж байгаа юм. Тэгэхээр саяын хэлснээр санал хураалгахыг би Болорчулуун даргад даатгая энүүгээр санал хураах ёстой юм байна. 


Х.Болорчулуун: Гишүүдээс гаргасан талаар санал хураая, санал хураалт явуулъя. Санал төрийн захиргааны төв байгууллагаас гаргасан түгээмэл тархацтай ашигт малтмалын эрэлт нийлүүлэлтийн судалгаа, төлөвлөлт, дүгнэлтийг үндэслэн тусгай зөвшөөрөл шинээр олгох, цуцлах асуудлыг судлан шийдвэрлэх гэж өөрчлөн найруулах. Санал хураалт. Гаргасан санал 71,4 хувиар дэмжигдлээ. Сүхбат гишүүн санал гаргая гэж байна. 

А.Сүхбат: Саяын ярьсан дээрээ би нэмж хэлэх гээд байна л даа. Миний оруулж байгаа санал бол чулууны ширхэглэлийн стандартыг MNS67132018 стандарт гэж нэмж оруулах энийгээ л барьж ажиллах шаардлагатай байна. 

Х.Болорчулуун: Засгийн газарт чиглэл өгөх тухай Байнгын хорооны тогтоол хамтарсан Байнгын хорооны тогтоолыг уншиж танилцуулъя. 

Монгол Улсын Их Хурлын тухай хуулийн 19 дүгээр зүйлийн 19.2.4 дэх заалт, 21 зүгээр зүйлийн 21.5, 21.8 дахь хэсгийг тус тус үндэслэн Байгаль орчин, хүнс, хөдөө аж ахуйн болон Өргөдлийн байнгын хорооноос тогтоох нь:

Нэг.Нийслэлийн нутаг дэвсгэр дэх түгээмэл тархацтай ашигт малтмалын тусгай зөвшөөрлийн талаарх нийслэлийн Засаг дарга бөгөөд Улаанбаатар хотын Захирагчийн мэдээллийг Байнгын хороодын хамтарсан хуралдаанаар сонсож дараах арга хэмжээ авч ажиллахыг Засгийн газарт чиглэл болгосугай. 


1.гор мөрний урсац бүрэлдэх эх усан сан бүхий газрын хамгаалалтын бүс ойн сан бүхий газарт ашигт малтмал хайх ашиглахыг хориглох тухай хуулийн биелэлтийг нийслэл болон Төв аймгийн Алтанбулаг сумын нутаг дэвсгэрт зохион байгуулсан талаарх танилцуулах. 


2.Нийслэлийн нутагт дэвсгэр уулын дайргаас хайрга гаргах авах боломжийн судалж шийдвэрлэх. 


3.Нийслэл болон Төв аймгийн Алтанбулаг сумын нутаг дэвсгэрт түгээмэл тархацтай ашигт малтмалын тээвэрлэх маршрут цагийн хуваарийг тогтоож хууль бус олборлолт тээвэрлэлтийг таслан зогсоож буруутай этгээдэд хариуцлага тооцох.


4.Нийслэл болон Төв аймгийн Алтанбулаг сумын нутаг дэвсгэрээс түгээмэл тархацтай ашигт малтмал олборлосны дараа зохих журмын дагуу байгаль орчныг нөхөн сэргээлгэх шаардлагатай тохиолдолд дүйцүүлэн хамгаалалт хийлгэх, хэрэгжилтэд нь хяналт тавих олборлолтын улмаас учирсан хохирлыг тооцон хууль журмын дагуу буруутай этгээдээр нөхөн төлүүлэх. 

5.Хуульд заасны дагуу төрийн захиргааны төв байгууллагаас баталсан барилга бүтээн байгуулалтын нөөцийн төлөвлөлт тодорхойлсон хэрэгцээ шаардлагыг үндэслэн шинээр тусгай зөвшөөрлийг олгох олгох эсэх асуудлыг судлан шийдвэрлэх.

Хоёрдугаарт нь. Тогтоолын биелэлтийн явцыг 2019 оны намрын ээлжит чуулганы хугацаанд багтаан Байнгын хороодод танилцуулахыг Монгол Улсын Ерөнхийд сайд /У.Хүрэлсүх/, Нийслэлийн Засаг дарга бөгөөд Улаанбаатар хотын захирагч /С.Амарсайхан/-д даалгасугай. 


Гурав. Тогтоолын хэрэгжилтийг хангуулахад хяналт тавьж ажиллахыг Байгаль орчин, хүнс, хөдөө аж ахуйн байнгын хорооны дарга /Х.Болорчулуун/, Өргөдлийн байнгын хорооны дарга /М.Оюунчимэг/ нарт даалгасугай. Ийм тогтоол гарч байна. 
Дээрээс нь гишүүдийн одоо санал хураагдаж дэмжигдсэн асуудал нэмж орно ингээд тогтоолын төслийг баталъя гэсэн томьёоллоор санал хураая. Монгол Улсын Байнгын хорооноос хорооны тогтоол Засгийн газарт чиглэл өгөх тухай Байгаль орчин, хүнс, хөдөө аж ахуй болон Өргөдлийн байнгын хорооны тогтоол 76,2 хувиар дэмжигдлээ. Тогтоол батлагдсанд тооцлоо. 
Байгаль орчин, хүнс, хөдөө аж ахуйн болон Өргөдлийн байнгын хорооны энэ өдрийн хуралдаанаар хэлэлцэх асуудал дууссан тул Байнгын хорооны хамтарсан хуралдаан хаасныг мэдэгдье. Гишүүд болон ажлын хэсэгт баярлалаа. 

Байгаль орчин, хүнс, хөдөө аж ахуйн байнгын хорооны хуралдаан үргэлжлээд Б танхимд Жанжин Д.Сүхбаатар танхимд болно. Өргөдлийн байнгын хороо эндээ хуралдана. 

Дууны бичлэгээс буулгасан:
ПРОТОКОЛЫН АЛБАНЫ 
ШИНЖЭЭЧ

